
திருக்குறள் எளிய உரை பொருள்

41. கல்லாமை

(கல்வி அறிவு இல்லாமல் இருப்பது) அரங்கு இன்றி வட்டு ஆடியற்றே-நிரம்பிய நூல் இன்றிக் கோட்டி கொளல். 401 உயர்ந்த நூல்களைப் படித்து, கல்வி அறிவில் தேறாதவர், அறிவாளிகள் சபையில் சென்று பேச முற்படுவது, கோடுகள் இல்லாமல் தாயக் காயை உருட்டுவதைப் போன்றது. கல்லாதான் சொல் காமுறுதல், முலை இரண்டும் இல்லாதாள் பெண் காமுற்றற்று. 402 படிக்காத ஒருவன், படித்தவர் கூட்டத்தில் பேசப் போவது, பருவ வளர்ச்சி அடையாத பெண், இன்ப நுகர்ச்சிக்கு ஆசைப்படுவது போன்றது. கல்லாதவரும் தனி நல்லர்-கற்றார்முன் சொல்லாது இருக்கப்பெறின் 403 படித்தவர் கூடியுள்ள இடத்துக்கு படிக்காதவர் சென்று, ஏதேனும் உளறாமல் இருந்தால், அதுவரையிலும் அவர் மிகவும் நல்லவர் என்று நினைப்பார். கல்லாதான் ஒட்பம் கழிய நன்று ஆயினும், கொள்ளார், அறிவு உடையார். 404 படிக்காதவன் சொல்லும் கருத்து ஒரு சமயம், மிகவும் நன்றாக இருந்தாலும், அறிவுடையோர் அதை ஏற்றுக் கொள்ள மாட்டார். கல்லா ஒருவன் தகைமை, தலைப்பெய்து சொல்லாட, சோர்வுபடும். 405 படிக்காத ஒருவன், படித்தவனைப் போல் பெருமையாகப் பாசாங்கு செய்தாலும், உரையாடும் பொழுது, அவனுடைய பெருமை கெட்டுவிடும்.

